
Nirveda Taravali

નિર્વેદતારાવલી

તર્કેષુ કર્કશતરાપિ મદીયવાણી નૈવોજ્જહાતિ મૃદુતાં કવિતાપ્રસઙ્ગે  ।
દંષ્ટ્રાગ્રમુદ્ભટસુરારિગિરીન્દ્રભેદિ  કાન્તાધરે નરહરેઃ સુકુમારમેવ॥ ૧॥
કદા વા સુસ્નાતો જલનિધિસુતાનાથચરણ-

દ્વયામ્ભોજશ્રદ્ધાસુરસરિતિ શુદ્ધાત્મહૃદયઃ ।
દુહાનં નિર્વાણં વસુતિલકમષ્ટાક્ષરમનું

મુદા જાપાઞ્જાપં નિમિષમિવ નેષ્યામિ દિવસાન્॥ ૨॥
કદા વા નિર્લજ્જં સુખતદિતરે ચાપિ તુલયન્

સમો નિન્દાસ્તુત્યોરપિ કલિતશીતોષ્ણસહનઃ ।
પ્રકૃત્યેવોન્મત્તો દનુજરિપુનામાનિ બહુધા

જપઞ્છૃણ્વન્  ગાયન્ નિમિષમિવ નેષ્યામિ દિવસાન્॥ ૩॥
કદા વા સમ્મોહાન્ વિષયજનિતાન્ બુદ્બુદનિભાન્

ધિગિત્યેતાનલ્પાન્ જડજનમનોમોહનફલાન્ ।
પરિત્યજ્ય પ્રાજ્ઞૈર્મુરરિપુપદાબ્જૈકશરણૈઃ

પરિષ્વક્તઃ સુખ્યન્ નિમિષમિવ નેષ્યામિ દિવસાન્॥ ૪॥
કદા વા સંસર્ગં પરમપુરુષધ્યાનવિમુખૈઃ

સુખભ્રાન્ત્યા પઙ્કે મહતિ નિપતદ્ભિઃ પરિહરન્ ।
સતાં સઙ્ગાજ્જાનન્નથ  ચ હરિદાસ્યૈકવિભવં

સ્વમાત્માનં હૃષ્યન્ નિમિષમિવ નેષ્યામિ દિવસાન્॥ ૫॥
કદા વા દીનોઽપિ પ્રબલદનુજારાતિચરણ-

દ્વયામ્ભોજશ્રદ્ધાકવચખચિતાઙ્ગો  ગતભયઃ ।
અપેહિ ત્વં દૂરં યમભટ વૃથા તે પ્રહરણં

મયીતિ વ્યાક્રોશન્ નિમિષમિવ નેષ્યામિ દિવસાન્॥ ૬॥
કદા વા સત્કર્માણ્યનુદિનમુદારેણ મનસા

નિર્વેદતારાવલી

યથાશક્ત્યાતિષ્ઠન્ હરિચરણયોરર્પિતફલઃ   ।
સુધીભિસ્ત્રય્યન્તપ્રવણમતિભિઃ સાધુ વિમૃશન્

ગુરૂણાં શ્રીસૂક્તીર્નિમિષમિવ   નેષ્યામિ દિવસાન્॥ ૭॥
કદા વા વેતાલીં  દ્રુહિણશતપૂર્ણાયુરવધિં

વિવેકં ધુન્વાનાં વિફલધનચિન્તાં વિજહતિ ।
નવાદર્શસ્વચ્છે મમ મનસિ નાથે પ્રતિફલ-

ત્યમન્દાનન્દોઽહં નિમિષમિવ નેષ્યામિ દિવસાન્॥ ૮॥
કદા વા દાવાગ્નેર્મૃગ ઇવ હરિદ્વેષિજનતા-

મુખાલોકાદ્ ભીતો ભગવદનુભૂત્યાહિતહૃદામ્ ।
સતાં તુ પ્રેક્ષાતઃ કુવલયદૃશાં કામુક ઇવ

પ્રહર્ષાદુન્મત્તો નિમિષમિવ નેષ્યામિ દિવસાન્॥ ૯॥
કદા વા જિત્વારીન્ ષડપિ પરવૃત્ત્યાહમસતાં

કથાયામુત્તીર્ણો નિપુણગણનાં પ્રાગિવ તતઃ ।
સતામેવ પ્રાપ્તસ્ત્રિદશમહિતૈર્દાસ્યવિભવૈ-

રમીષાં નિર્વિષ્ટૈર્નિમિષમિવ     નેષ્યામિ દિવસાન્॥ ૧૦॥
કદા વા ઘોરેભ્યો જઠરપિઠરાપૂરણકૃતે

કૃતેભ્યઃ પાપેભ્યો નિરયજનકેભ્યોઽતિચકિતઃ ।
હરે લક્ષ્મીકાન્ત દ્વિરદવરબન્ધો મધુરિપો

દયસ્વેત્યાક્રોશન્ નિમિષમિવ નેષ્યામિ દિવસાન્॥ ૧૧॥
કદા વા કાન્તારે વિષમવિષયાખ્યે તત ઇતો

યથેચ્છાસઞ્ચારાત્ કથમપિ નિવર્ત્યાઙ્ઘ્રિયુગલે  ।
મુરારેરાલાને હૃદયમુરુદન્તાવલમિમં

નિરુન્ધન્ નિષ્પન્દં નિમિષમિવ નેષ્યામિ દિવસાન્॥ ૧૨॥
કદા વા માંસાસૃઙ્મયવપુષિ સમ્પ્રોષિતરુચિ-

સ્તટિત્કલ્પે સ્વલ્પે ત્રિદશનિલયોત્થેઽપિ ચ સુખે ।
મહાનન્દબ્રહ્માનુભવકુતુકી કાલગણના-

સમાસક્તો નિત્યં નિમિષમિવ નેષ્યામિ દિવસાન્॥ ૧૩॥
કદા યા કામાદ્યૈરનુપહતચિત્તેન મુરજિત્-

પદૈકાલમ્બેન પ્રશમનિધિના કેનચિદિહ ।
ક્વચિજ્જુષ્ટે  દેશે કૃતવસતિરન્યાનધિગતે

તદીયૈઃ સંલાપૈર્નિમિષમિવ   નેષ્યામિ દિવસાન્॥ ૧૪॥
કદા વા નાથૈકપ્રવણહૃદયેષુ ત્રિકરણૈઃ

સ્વસત્તાલોપાદેર્જનિતમપરાધં પરિહરન્ ।
પ્રભોરાજ્ઞાસેતોઃ સકૃદપિ મહાનિગ્રહફલાદ્

વિભેદાત્ સન્ત્રસ્તો નિમિષમિવ નેષ્યામિ દિવસાન્॥ ૧૫॥
કદા વા ખણ્ડેન્દુપ્રતિમનખરેખાંશુલહરી-

પરીવાહૈઃ શશ્વન્મનસિ વિમલૈઃ ક્ષાલિતમલઃ ।
ગલત્સમ્મોહાશ્રુ પ્રકટપુલકં ચાપિ ચરણૌ

હરેર્ધ્યાયન્ધ્યાયં નિમિષમિવ નેષ્યમિ દિવસાન્॥ ૧૬॥
કદા વા કંસારેશ્ચરણપરિચર્યાપ્રણયિનાં

સતાં સઙ્ગં  લબ્ધ્વા સુકૃતપરિપાકૈકસુલભમ્ ।
પવિત્રં ચિત્રં તચ્ચરિતમમૃતસ્યન્દસુભગં

તતઃ શ્રાવંશ્રાવં નિર્મિષમિવ   નેષ્યામિ દિવસાન્॥ ૧૭॥
કદા વા કાલિન્દીતટપરિસરે વેણુનિનદૈઃ

પવિત્રે સુત્રામપ્રભૃતિમહિતે વલ્લવશિશોઃ ।
જનિત્વા બન્ધૂકો વકુલવિટપી વાથ કુટજ-

સ્ત્રિભિસ્તાપૈસ્ત્યક્તો નિમિષમિવ નેષ્યામિ દિવસાન્॥ ૧૮॥
કદા વા ગોપીનાં કરકમલસંવાહનવિધિ-

ક્ષમં શ્રુત્યન્તેષુ પ્રથિતવિભવં વલ્લવશિશોઃ ।
પદામ્ભોજં શ્રીમદ્વિજયરથભૂષાયિતમહં

હૃદિ પ્રેમ્ણા રુન્ધન્ નિમિષમિવ નેષ્યામિ દિવસાન્॥ ૧૯॥
કદા વા સન્ત્રસ્તો વિષમવિષયાહીન્દ્રપટલાત્

પુમાંસં પ્રાચીનં રવિકુલનરેન્દ્રં શરણયન્ ।
અયે પાહિ સ્વામિન્ સકૃદવનતત્રાણકુતુક

પ્રસીદેતિ ક્રોશન્ નિમિષમિવ નેષ્યામિ દિવસાન્॥ ૨૦॥
કદા વા સામોદૈર્મરકતશિલાભઙ્ગસુભગૈ -

ર્વનાત્ સ્વેનાનીતૈસ્તુલસિદલવૃન્દૈરભિનવૈઃ ।
સમભ્યર્ચ્ય શ્રીમદ્રઘુપતિપદત્રાણયુગલં

દધાનો મૂર્ધ્નાહં નિમિષમિવ નેષ્યામિ દિવસાન્॥ ૨૧॥

કદા વા સદ્વૃત્તો  જગતિ ગણનીયો ધુરિ સતાં
સ્થિરપ્રજ્ઞઃ શ્રીમાન્ ભરત ઇવ સન્ત્યજ્ય મમતામ્ ।

ગૃહારામક્ષેત્રાદિષુ રઘુપતેસ્તાનિ ચરણે
સમર્પ્ય સ્વસ્થોઽહં નિમિષમિવ નેષ્યામિ દિવસાન્॥ ૨૨॥

કદા વા ગભ્ભીરે પ્રકૃતિમરુકાન્તારજઠરે
વૃથા યાતાયાતૈઃ શ્રમમધિગતઃ કેવલમહમ્ ।

ગુણારામે રામે સકલસુલભાયાં ગુરુકૃપા-
સુધાવાપ્યાં મજ્જન્ નિમિષમિવ નેષ્યામિ દિવસાન્॥ ૨૩॥

કદા વા વૈદેહીરમણચરણન્યાસસુભગે
મરુત્પોતાક્રાન્તે મહતિ સરયૂરોધસિ વસન્ ।

મનું શ્રીરામેતિ પ્રણતજનચિન્તાસુરતરું
જપઞ્છશ્વદ્ ભક્ત્યા નિમિષમિવ નેષ્યામિ દિવસાન્॥ ૨૪॥

કદા વા સાકેતે સકલજગદંહઃ પ્રશમનં
રજઃ સ્રસ્તં વીથ્યાં રઘુકુલપતેરઙ્ઘ્રિજલજાત્  ।

પ્રતીકેષ્વાલિમ્પન્ નિટિલભુવિ કુર્વેંશ્ચ તિલકં
વહન્ મૂર્ધ્ના ધન્યો નિમિષમિવ નેષ્યામિ દિવસાન્॥ ૨૫॥

કદા વા સાકેતે રથચરણશઙ્ખાઙ્કુશયવ-
ધ્વજામ્ભોજચ્છત્રાઙ્કિતચરણમુદ્રાપરિચયૈઃ ।

પ્રતોલ્યાં પુણ્યાયાં રઘુકુલસુધાંશોઃ પરિલુઠન્
સુરેન્દ્રૈર્લાલ્યોઽહં નિમિષમિવ નેષ્યામિ દિવસાન્॥ ૨૬॥

કદા વા રક્તામ્ભોરુહદલસુવર્ણાઙ્ગુલિતલં
નમન્ નાકિશ્રેણીમકુટમણિરોચિઃશબલિતમ્ ।

પદં સીતાજાનેઃ કનકમયપીઠે વિનિહિતં
દૃશા સાક્ષાત્કુર્વન્ નિમિષમિવ નેષ્યામિ દિવસાન્॥ ૨૭॥

કદા વાપાદાગ્રં રઘુતિલકમાચૂડમુચિતૈ-
રનર્ધૈર્લાવણ્યૈરિવ વિલસિતં ભૂષણગણૈઃ ।

ચિરં દર્શન્દર્શં પ્રમદભરનિઃષ્પન્દનયનઃ
કૃતાર્થમ્મન્યોઽહં નિમિષમિવ નેષ્યામિ દિવસાન્॥ ૨૮॥

ઇતિ શ્રીકૌશિકરઙ્ગનાથસૂરિકૃતા  નિર્વેદતારાવલી સમાપ્તા ।
સ્તોત્રસમુચ્ચયઃ ૨ (૬૩)

4 sanskritdocuments.org



નિર્વેદતારાવલી

The nirvedatArAvalI (63) is a fine specimen of

devotional lyric expressing the yearning of the

devotee to be constantly engaged in the service

of the Lord repeating his names.

